
Estyn oes silff Cig Oen Cymru PGI

Mae Cig Oen Cymru PGI yn gynnyrch uchel ei barch sydd
yn boblogaidd iawn yn y DG ac mewn nifer o wledydd
tramor. Fodd bynnag, mae lleihau gwastraff ac allforio’r
cig i wledydd pell yn gallu bod yn anodd oherwydd y
cyfyngiadau cymharol ar oes silff y cig. Mae Hybu Cig
Cymru (HCC) yn cydweithio â’r holl bartneriaid yn y
gadwyn gyflenwi er mwyn estyn oes silff Cig Oen Cymru
PGI, gyda’r nodau a ganlyn:

• Gwneud allforion Cig Oen Cymru PGI yn fwy cystadleuol 

• Galluogi mynediad mwy cost effeithiol i farchnadoedd
gwledydd pell ar longau yn hytrach na chludiant
nwyddau awyr

• Ymestyn cyflenwad tymor Cig Oen Cymru PGI 

• Lleihau gwastraff cig wedi ei ddifetha ledled y gadwyn
gyflenwi

• Gwneud Cig Oen Cymru PGI yn fwy cynaliadwy

Mae gan Gig Oen Seland Newydd oes silff o 60+ niwrnod
os yw wedi’i oeri a’i bacio dan wactod, a hyd at 110
niwrnod os cafodd ei fflysio â nwy CO2. Mae oes silff Cig
Oen Cymru PGI yn gyffredinol rhwng 14 a 21 diwrnod.
Mae llwyddo i gael oes silff hir yn dibynnu ar fod yn lân
ledled y gadwyn gyflenwi a rheoli’r tymheredd yn dda
unwaith y mae anifail wedi’i ladd er mwyn lleihau
halogiad microbaidd a thwf microbau i’r eithaf. Er y gall
ffactorau eraill ddylanwadu ar oes silff, mae’r fenter hon
yn canolbwyntio’n bennaf ar leihau halogiad microbaidd. 

Mae’r diwydiant yn Seland Newydd wedi mabwysiadu
arferion gorau yn y meysydd a ganlyn:

• Cyflwyno anifeiliaid glân i’w lladd

• Unedau prosesu wedi’u dylunio’n dda

• Trin carcasau’n lân a monitro hyn yn ofalus

• Rheoli lleithder a thymheredd yn effeithiol

• Technegau pecynnu da ar gyfer gwactod a CO2

• Monitro’r cynnyrch yn drwyadl drwy gydol y gadwyn
brosesu ac oeri

Mae atal halogiad microbaidd yn allweddol o ran gwella
oes silff a bydd angen dealltwriaeth a chydweithrediad
pawb sy’n ymwneud â hyn. Ymhlith ffynonellau halogiad
microbaidd mae:

• Yr anifail. Os yw’r anifail yn cael ei gyflwyno mewn
cyflwr gwlyb a brwnt, mae’n debygol iawn y caiff
microbau eu trosglwyddo i’r carcas wrth iddo gael ei
drin. Wyneb y croen a’r gwlân yw’r ffynonellau mwyaf
tebygol, ond rhaid cymryd gofal hefyd er mwyn osgoi
halogiad ysgarthol a gollyngiad o gynnwys y
coluddion. 

• Yr amgylchedd prosesu. Gall halogiad ddigwydd naill
ai wrth i'r cig ddod i gysylltiad ag arwynebau brwnt
neu wrth i facteria ymledu mewn llwch a dŵr. 

• Trafodwyr cig. Gall nifer fawr o ficrobau o’r crwyn a’r
llwybr coluddol fynd ar y cig. Bydd nifer y bacteria ar y cig
yn cynyddu wrth i’r cig gael ei symud o’r ystafell ladd,
trwy’r uned oeri ac i mewn i’r ystafell ddiesgyrnu fel
canlyniad i halogiad o’r anifail a’r bobl sy’n trafod y cig.
Dylid cymryd pob cam posibl i leihau halogiad i wneud yn
siŵr fod y cynnyrch sy’n cael ei becynnu mor lân â phosibl.

• Prosesu eilaidd. Pan fo cig yn cael ei dynnu o’i ddeunydd
pacio cychwynnol mae’n agored i halogiad microbaidd
pellach. Gall yr holl halogi leihau oes silff cig mewn pecyn
yn sylweddol.

Datblygu glasbrint ar gyfer arfer gorau i Gig Oen
Cymru PGI
Mae yna sawl cyfle yn y gadwyn gyflenwi i wella arferion a
chyfrannu at estyn oes silff mewn modd sydd yn ychwanegu
gwerth yn hytrach na chostau i’r cynyrch terfynol. Trafodir
rhai o’r meysydd allweddol yma.

Cyflwyno da byw. Cyflwr y da byw pan gânt eu cyflwyno i’w
lladd sy’n gallu cael yr effaith fwyaf ar halogiad microbaidd
o’r carcas. Bydd gwlân yn magu bacteria ac yn halogi’r carcas.
Bydd gwlân byr a glân yn helpu i wneud halogiad microbaidd
yn llai tebygol. Gall y bydd angen cneifio’r afl a golchi
anifeiliaid er mwyn cyrraedd y safonau gofynnol. Bydd coludd
gwag hefyd yn lleihau halogiad ysgarthol yn ystod cludiant
ac yn y llociau. Rhaid i ffermwyr ddeall pwysigrwydd peidio â
rhoi bwyd i anifeiliaid am o leiaf chwe awr cyn iddynt deithio
i’r lladd-dy. Mae glendid yn ystod cludiant yr un mor bwysig a
bydd angen hyfforddi cludwyr er mwyn lleihau halogiad
gwlân yn ystod cludiant.

Dyluniad yr uned brosesu. Gall y bydd angen gwelliannau
mewn sawl man yn yr uned brosesu. Dylai ierdydd llocio fod
dan do i gadw’r anifeiliaid yn sych, a dylid defnyddio lloriau
delltog er mwyn cael gwared ag ysgarthion ac atal anifeiliaid
rhag gorwedd mewn dom. Dylid monitro’r llif aer a’i newid os
oes angen fel bod aer yn llifo o fannau glân i fannau brwnt.

Trin carcasau. Dylid gwneud adolygiad llawn o’r modd y mae
carcasau’n cael eu trin er mwyn canfod lle gall halogiad fod

yn digwydd. Dylid sterileiddio cyllyll a dwylo yn rheolaidd a
dylid cadw’r dwylo oddi ar y carcas gymaint ag y bo modd.
Mae perygl amlwg o halogi carcasau wrth dynnu crwyn; dylid
cynnal a chadw’r cyfarpar yn dda. Gellid defnyddio
sterileiddio dan wactod, yn enwedig o gwmpas yr anws, ar ôl
tynnu’r croen. Ni ddylid diystyru swyddogaeth yr archwilydd
ac felly y bwriad yw i gynnwys yr Asiantaeth Safonau Bwyd yn
y fenter hon.

Yr ystafell dorri. Po fwyaf o awtomeiddio sydd yn yr ystafell
dorri y lleiaf yw’r angen i weithwyr proses gyffwrdd â
charcasau – ac mae hynny’n golygu bod halogiad yn llai
tebygol. 

Tymheredd a lleithder. Mae twf bacteria yn dibynnu ar
leithder a thymheredd. Gall halogiad ymledu wrth i
arwynebau gael eu glanhau.  Rhaid golchi’n ofalus er mwyn
lleihau’r risg. Y farn gyffredin yw taw’r tymheredd gorau posib
ar gyfer cig oen yw rhwng -1˚C a -1.5˚C ac mae’n hanfodol
cadw’r cig o fewn yr amrediad tymheredd hwn er mwyn cael
yr oes silff hwyaf posibl.

Swyddogaeth y mân-werthwr a’r defnyddiwr
Mae angen dilyn y
gweithdrefnau
cywir ar gyfer y
gadwyn oer hyd
nes bod y cig yn
cael ei ddefnyddio
er mwyn gwneud
yn siŵr fod y
cynnyrch yn
bodloni
disgwyliadau’r
defnyddiwr. Gall
pecynnu
manwerthu
amhriodol,
gorlwytho
cypyrddau sy’n
arddangos
cynhyrchion wedi
oeri, tymheredd a

goleuo anghywir beri i’r cynnyrch ddirywio yn gyflym. Er bod
mân-werthwyr yn cydnabod pwysigrwydd cynnal a chadw’r
gadwyn oer trwyddo i’r pwynt o werthu, mae yn debyg bod lle
o hyd i welliannau. Yr un mor bwysig yw bod y defnyddiwr yn
gwybod sut i storio a pharatoi cynhyrchion yn gywir er mwyn
creu llai o wastraff yn y cartref. Mae gwastraff bwyd yn cael
effaith ddifrifol ar fusnesau a bydd estyn oes silff Cig Oen
Cymru PGI yn cael effaith fuddiol ar elw yn ogystal â’r
amgylchedd. 

